
IPUINAK ETXEA edukiko DU 

haur eta gazte literatura sortu, erakutsi eta gozatzeko euskara hutsezko gunea egingo dute Asteasun; hemengoa kanpora bidaltzeko eta kanpokoa hemen ezagutarazteko tokia izango da 

ainara gorostitzu - DONOSTIA 

Ipuinak entzuteko, antzezteko, irakurtzeko eta ikusteko gune bat egingo da aurki Asteasun. Ipuinak bizitzeko etxea. Haur eta gazte literatura ardatz harturik Ipupomamua parkea egingo dute Gorringo antzerki taldeak, Tipula ekoizpen etxeak eta Bernardo Atxagak bultzaturik, eta Asteasuko Udalak, Gipuzkoako Foru Aldundiak eta Eusko Jaurlaritzak lagundurik. Orain ideia guztiak mamitu eta biribildu ostean, datorren urtearekin hasiko dira lehen harriak jartzen. 

Duela hiru urte sortu zen Bernardo Atxagak Ipupomamua deitu dion egitasmoa, Gorringo antzerki taldearen ekimenez. Tipula ekoizpen etxeko Joxean Muñoz idazleak eman dio forma Gorringoren ideiari, eta azaldu duenez, «izena bezain berezia izango da egitasmoa eta lekua». Euskararen, literaturaren eta astialdiaren inguruko zenbait behar asetzera etorriko da Asteasuko parkea. «Ume eta familia askok astialdia euskaraz bizitzeko lekuak eta aukerak behar dituztelako» abiatuko dute: «Kontsumoaren estandar inportatuetatik landa», jolasa, sormena eta parte hartzea bultzatzen duen astialdirako eskaintza berezia izango da; «sortzea eta jolastea kontsumitzea baino erakargarriago izan litekeela frogatzeko haur, nerabe eta gurasoei». Gainera, «euskara atseginaldiarekin eta jolasarekin identifikatzen dituen guneak behar direla» ikusten dute sustatzaileek.Haur eta gazte literaturari dagokionean, «literatura eskolatik atera beharra» dagoela sumatzen dute, «ikasketekin baino bizitzarekin dago lotua literatura», azaldu du Muñozek. Horretarako euskal ipuingintza ipuingintzaren barruan ipuina, poema, ilustrazioa eta fantasia posible egiten duten guztiekin kidetasuna bilatuko dute, «haien zerbitzura egoten asmatu beharko du Ipupomamuak».Hezkuntzaren alorrean, ikerketa taldeekin, irakasleekin eta literatur sustapenerako taldeekin lankidetza bilatuko du. «Ikastetxeentzako lanabesa izango da, programa didaktiko landu baten arabera ipuinak eta narrazioak ulertzeko eta maitatzeko bideak eskainiko ditu. Azken batean, jolaserako leku bat izango da, ipuinak aitzaki hartuta; ipuinak maitatzeko leku bat, jolasa aitzaki hartuta».Literaturaren eta umeen arteko zubia jolasaren eta euskararen bidez egingo du Ipupomamuak. Euskara hutsez. Eta kalitatearen bermeaz: «Kalitateak izan behar du Ipupomamuaren ikur nagusia. Txikia delako, euskara hutsean egiten duelako eta sormenari garrantzi handiagoa ematen diolako kontsumoari baino». 
Bernardo Atxagaren aterpean, Asteasun 

Bultzaitzailea Gorringo izan zenez bera izango da aurrera eramango duena ere, baina talde izaera izango du zuzendaritzak.Talde horrek, aholkularitza batzorde bat izateaz gain, Bernardo Atxagaren laguntza izango du kontseilari moduan. Idazleak, oraingoz, bere esperientzia ekarri dio egitasmoari, eta hemendik aurrera entzuna izan dadin ahaleginduko da: «Nik nire iritzia emango dut, eta gaiaren inguruan iritzi erradikala dut», jakinarazi du. Atxagak berak jarri dio egitasmoari Ipupomamua izen bitxia. Izenak izana deskribatzen du idazlearen arabera, «bertan ipuina, poema, marrazkia eta haurren munduan hain ezaguna den mamua elkartuko dira», zehaztu du. Gune «bizia» behar duela izan uste du idazleak: «Ekintza etengabea izan behar da, eta horretarako antzerki obra-jolas sofistikatuak behar dira». 

Ipupomamuaren «bakantasuna» nabarmendu du Atxagak. Bakana proiektuaren izaera berritzaileagatik, eta bakana atzean dagoen lan taldeagatik: «Jende ekina eta egoskorra gaude atzean, eta asko sinetsi dugu egitasmo honetan». Atxaga ipuinaren etxearen inguruko proiektuan murgilduta egoteak zerikusi handia du Ipupomamuak Asteasun izatearekin egoitza. Herriaren sarreran, Lamiategi izeneko zelaian finkatuko dute ipuinaren etxea. Arkitektonikoki, ordea, ez du etxe itxurarik izango; mendi muino bat eraikiko dute, Diana Gorostidi eta Ana Sistiagaren proiektu arkitektonikoari jarraituz. Belarrezko estalkiaren azpian, bunker bat bailitzan lurrazpian, antzezlekua, lantegia, jolastokiak, liburutegia, irakurtzeko txokoak eta erakusketa aretoa izango ditu, besteak beste. Horiek bi solairutan banatuko dira. Gorringo taldeak ipuinak landu ostean, biziarazi egingo dizkiete bertan haurrei. Jolas antolaturako eta jolas librerako kanpoaldean ageriko leku bat izango da zelaian. Bertan animalia eta fikziozko irudiak jarriko dituzte, «gune fantastikoa bilakatuz». Kafetegia, bulegoa eta denda ere izango ditu parkeak; bertan eskainiko dena ere berezia izango da, idazleek sinaturiko liburuak, esate baterako. 
Bi urte barru amaiturik 

Asteasun kokatua egon arren, Ipupomamua euskarazko astialdian, didaktikan, sustapenen eta haurrentzako zebitzuen eremuan «Euskal Herri osorako erreferentzia» izango da, Iñaki Amenabar herriko alkatearen arabera. Asteasu Erniopen Donostia eta Tolosa artean kokatua egoteak ere izan du zerikusia Ipupomamua kokatzeko aukeratu duten gunearekin. «Euskal Herri osotik gertu dago». 

Eraikuntza lanak datorren urtean hasiko dira, eta 2006an amaitzeko asmoa dute. Asteasuko udala izango da egitasmoaren aurreneko babeslea, eta Gipuzkoako Foru Aldundiko Euskararen Normalkuntzako Zuzendaritza Nagusia eta Eusko Jaurlaritzako Kultura eta Sustapen Sailek ere lagunduko dute. Udalaren, Diputazioaren eta Jaurlaritzaren artean ordainduko dute egitasmoa, bakoitzak herena jarriz 1.800.000 euroko aurrekontua osatu arte. Euskara biziberritzeko planaren barruan kokatzen dute Gipuzkoako diputazioak eta Eusko Jaurlaritzak Ipupotamua proiektua. «Ahozkotasunarekin, erabilerarekin eta kalitatearekin lotura duen egitasmoa» dela nabarmendu du Miren Azkarate Kultura sailburuak. Aurkeztu berri duten Kulturaren Euskal Planarekin loturik «euskal kulturari, euskal idazleei eta euskal ipuinari kanpoko leihoak eta ateak zabaldu behar dizkiogu eta horregatik garrantzitsua da proiektu hau» nabarmendu du Azkaratek. Euskararen arnas berritzeko ekintza eta programen barruan «beharrezko azpiegitura» da Ipupomamua, Fernano Tapia Gizarte eta Erakunde Harremanetarako Foru diputatuaren iritziz. Hizkuntz politikaren esparruan «garaian garaiko eskakizunetara egokitzeko bidea» dela iritzio dio Tapiak. 

Ipupomamua haur eta gazte literaturako faktoria izango da 

Idazle, sortzaile, kontalari eta editoreen bilgunea izango da parkea 

a. g. - DONOSTIA 

Haur eta gaztetxoak ipuin, poema eta marrazkiekin elkartzeko gune izateaz gain, Ipupomamua ipuin egile, idazle, irudigile, kontalari, antzezle, editore eta irakasleentzat topagune izateko asmo eta helburuarekin sortuko da, «guztien jarduna koordinatzeko eta biziagotzeko erreferentzia gune baten premia ikusten zelako», Joxean Muñoz Tipula ekoiztetxeko bultzatzaileak nabarmendu duenez. «Bereziki haur eta gazte literaturan egiten denaren erreferentzia gune izango da», Muñozen arabera. Areago, «euskal kulturan mugitzen den guztiarekin harremana izan behar du Ipupomamuak», Bernardo Atxagaren iritziko. 

Horretarako, sektorearen babesarekin jarriko da abian, Bernardo Atxagak berak, eta beste hamaika idazlek eta argitaletxek konpromisoa erakutsi baitute Ipupomamuaren inguruan, Miren Azkarate Kultura sailburuak nabarmendu duenez. Ipupomamusarean bilduko dira sektoreko langileak. «Sarean lan egitea beharrezkoa da, sortzaileekin, ahozkotasuna lantzen dutenekin eta baita erakundeekin ere», Muñozen arabera.Ikerketa eta lan gune ere izango da Asteasuko ipuin etxea, bai idazleentzat eta baita irudigileentzat ere. Ilustratzaileek beren marrazkiak erakutsiko dituzte. Ipupomamuak antena lana ere egingo du, hau da, «mundu zabalean egiten denaren berri jasotzeko gunea eta euskaraz egiten dugunaren berri munduan hedatzeko tokia izango da». Aurrera begira, kanpoko idazle eta ilustratzaileak Asteasura ekarriko dituzte haien lanak ezagutarazi eta bertan lana egin ahal izateko. Ipupomamubandak koordinatuko du ipuin etxeak kanpora begira duen lana. 

